
Ils onns 60 e 70 en il program da stad da RSR
■ (rtr) Questa stad avra la Televisiun
Rumantscha ses archiv e mussa min-
tga dumengia films dals onns 60 e 70.
Era il Radio Rumantsch dat in sguard
en il passà, e quai mintga sonda en
l’emissiun La discussiun. Tista Murk,
il pionier dal Radio e da laTelevisiunRu-
mantscha, aveva inventà il num «Balcun
tort» per las paucas emissiuns ruman-
tschas da televisiun ch’i deva ils onns 60.
Il «Balcun tort» è tar las chasas engiadi-
naisas in balcun che penda ordador il
mir, uschia ch’ins vesa bain sin via – e sin
via capitava la vita. Il «Balcun tort» era
damai in bun num per in’emissiun visi-
bla, per ina emissiun da televisiun. Era
sch’i deva durant ils onns da pionier mo
fitg paucas emissiuns rumantschas, èn sa
rimnads ina pluna films en ils archivs da
la Televisiun Rumantscha. La gronda
part anc en alv e nair.

Durant questa stad preschentaArnold
Rauch, redactur da RTR, divers da quels
curts e mintgatant er pli lungs stgazis,
per part gia bunamain 50 onns vegls.

Stgazis or da l’archiv
I dat pia da guardar mintga dumengia
ina entira emissiun cun truvaglias ch’èn
deditgadas a la musica, als artists gri-

schuns – oz daventads famus, a l’artisa-
nadi che vegniva celebrà filmicamain, a
las vischnancas rumantschas per part iso-
ladas, a persunalitads da quel temp, a
l’industria dals onns 60 sco per exempel
la Fabrica da ponn aTrunubain la fabrica
da tschigulatta «Grison» a Cuira e per fi-
nir ina schelta specifica dal redactur, che
cuntegn er exclusivitads magari curiusas.

Las emissiuns dals Cuntrasts vegnan
cumplettadas en il Radio Rumantsch en
l’emissiun La discussiun cun ils protago-
nists dals films. La redacziun da radio vi-
sita quels e lascha reviver reminiscenzas
da quel temp.

Ils Cuntrasts en la
Televisiun Rumantscha

Mintga dumengia a partir dals 10-07-
2011 fin ils 21-08-2011 a las 17.25 sin
SF1. Repetiziun la mesemna sin SFinfo
e la sonda sin SF1.

La discussiun al Radio Rumantsch
Mintga sonda a partir dals 09-07-2011
fin ils 20-08-2011 tranter las 11.00 e las
12.00. Repetiziun la sonda saira tranter
las 20.00–21.00.
Dapli infurmaziuns ed in dossier cun
fotografias sin www.rtr.ch

Per la varietad culturala da l’Europa
Otto von Habsburg (1912–2011) e las gruppas etnicas

DA GUIU SOBIELA-CAANITZ

■ Ils 4 da fanadur è mort en Baviera
cun 98 onns il figl il pli vegl da Carl
von Habsburg (1887–1922), il davos
imperatur da l’Austria e retg da l’Un-
garia, e da sia consorta Zita von Bour-
bon-Parma (1892–1989). La Quotidia-
na dals 6 da fanadur ha rapportà manid-
lamain davart il trapassà. Nossa gasetta
fa part da l’Uniun europeica da gasettas
dal di en linguas minoritarias e regiuna-
las (Midas, v. La Quotidiana dals 27 da
matg 2011). Er il parsura ed il secretari
general da lezza uniun han condolà a la
famiglia dal defunct; quest aveva fundà
in premi «che vegn surdà mintg’onn ad
ina schurnalista u in schurnalist ch’è
s’engaschà en sia lavur quotidiana per la
protecziun da minoritads e per la varie-
tad culturala en connex cun l’integra-
ziun europeica». Er il trapassà è s’enga-
schà per quests ideals.

Ina schlatta bunamain millennara
Co pudainsa al numnar per rumantsch?
En il Lexicon istoric rumantsch stat il
chavazzin «Habsburg, von» (1) per ina
schlatta pli veglia che la Svizra; il chastè
daHabsburg sper Brugg/AG, bajegià en-
turn 1020/1030, è vegnì 1804 en possess
dal nov chantun da l’Argovia. Quest
cumpigliava gia il Fricktal, possess da
Habsburg enfin a 1801. Era la regenza da
l’Argovia ha condolà a la famiglia dal de-
funct. Igl è disa da translatar nums da re-
gents, ma il trapassà n’è mai stà regent;
dal rest dovra er il rumantsch la furma
«Otto». L’Austria republicana ha abolì ils
titels da noblezza; là enconuschev’insmo
«Dr. Otto Habsburg». El era dentant
vegnì burgais da la Germania, nua ch’ins
duvrava il «von». Sia schlatta tunava vai-
ramain «von Habsburg-Lothringen» te-
nor l’imperatur Francestg da Lorena e
Bar (2) (1708–1765), consort da Maria
Teresa (1717–1780) e fundatur da la di-
nastia; ma la furma solita è «von Habs-
burg». Otto von Habsburg era poliglot
sco ses geniturs; sia mamma era franco-
fona, ma creschida si en l’Austria. Il po-
litolog e schurnalist Jean-Paul Picaper
(*1938) ha edì in volum da raschienis
cun Otto von Habsburg gist durant la
guerra da Jugoslavia, cur ch’el repre-
schentava la Baviera en il Parlament eu-
ropeic; lezza ovra infurmescha manidla-

main davart vita e patratg dal renumà
politicher (3).

Per pievels balcanics sut squitsch
En quest cudesch crititgava’l la tenuta da
la Grezia areguard ina populaziun ch’ella
è obligada da respectar tenor il patg da
Losanna 1923: La cuminanza islamica
da la Trachia dal vest (chapitala Comoti-
ni). Ins la numna savens «minoritad tir-
ca», ma quai n’è betg exact: «Ils trais
quarts ènTircs e tschels Pomacs (Bulgars
islamics)» (4). Otto von Habsburg
punctuava la parallela tranter la discrimi-
naziun da lezza gruppa ed il sustegn grec
a la Serbia da Slobodan Milosevic
(1941–2006): «Ins bada cas d’oppres-
siun religiusa; las leschas grecas dattan a
las famiglias islamicas pli paucas pussai-

vladads da scolar lur uffants ch’a las fa-
miglias da lamaioritad. Insmetta en pra-
schun glieud, sco las perditgas da Jehova,
che refusan il servetsch militar per mo-
tivs da conscienza (…). La regenza greca
fa tut il pussaivel per impedir acziuns da
la Cuminanza europeica cunter ils mal-
fatgs da Milosevic, inclus la persecuziun
dals Cosovars. La Grezia sustegna la Ju-
goslavia en la guerra da Bosnia» (pp.
276–277). Il figl dal davos imperatur era
persvas che pir in’autoritad surnaziunala
possia garantir la convivenza dals pievels
balcanics: «La populaziun islamica da
Bosnia (…) saja s’integrada cun in’armo-
nia remartgabla en il cader da la monar-
chia e da sia armada (…). L’imperi sur-
naziunal garantiva a quels pievels pi-
tschens ina protecziun ed ina visiun clera

e stabla da l’avegnir che na dependeva
betg dals fastidis locals (…). Suenter
1945 è la pli gronda part dal batschigl dal
Danubi, aifer l’artg da las Carpatas, ve-
gnida sut la batgetta da la tirannia sovie-
tica. Lur èsi vegnì tuttafatg cler che la
mancanza d’encletg surnaziunal era sta-
da fatala per quels pievels» (p. 151).

Per l’encletg e la cooperaziun
1919–1920 han ins parcellà l’imperi
surnaziunal. Il figl dal davos monarch
resumescha la partiziun: «Ins ha annectà
per forza la populaziun ungaraisa da
Transilvania a la Rumenia, annectà
[Croats da l’Istria, Slovens dal Carst e]
Tirolais a l’Italia cunter lur voluntad, in-
corporà la cuminanza tudestga da las Su-
detas a la Tschecoslovachia euv. Insa-
quants politichers franzos han surpiglià
ina greva responsabladad tar lezzas mi-
dadas, abolind il dretg da plis pievels a
s’autodeterminar» (p. 157). Cunzunt la
davosa gruppa, quella da lingua tudestga
en ils anteriurs «Kronländer» austriacs
da Boemia,Moravia e Silesia è numnada
pliras giadas en il volum. Suenter l’ar-
mistizi da 1945 ha la Tschecoslovachia
restaurada stgatschà bunamain l’entira
populaziun germanofona, passa trais
milliuns, a moda ordvart inumana. Cun
quella occasiun èn blers vegnids mazza-
crads. Otto von Habsburg numna quai
«in crim irreparabel commess da [presi-
dent] Benes» (p. 50). Co stevi 1994 cun
las consequenzas da lez malfatg? «Presi-
dent Havel ha renconuschì ch’igl era stà
in crim. Questa decleraziun duain ins
ludar, ma acts duessan suandar. La
Tschechia duess far amicizia cun la po-
pulaziun da las Sudetas fugida en Ger-
mania» (p. 138). Sia uniun, la «Sudeten-
deutsche Landsmannschaft» (SL), sur-
dat mintg’onn dapi 1958 in Premi eu-
ropeic Carl en memoria da l’imperatur
Carl IV da Boemia (1316–1378) «per
merits spezials areguard l’encletg e la co-
operaziun da pievels e pajais da l’Europa
centrala». 1970 ha Otto von Habsburg
survegnì lez premi, 2011 Rudolf Schus-
ter (*1934), da derivanza tudestga ed
ungaraisa, anteriur president da la Slo-
vachia democratica.

Plurilinguitad ed identitad
Ma ils orizonts dal trapassà na sa limita-
van tuttina betg a l’intschess da l’anteriu-

ra Austria-Ungaria. El giavischava «la
convivenza da culturas e linguas en
in’Europa multifara» (p. 214). Gia 1982
ha’l publitgà in rapport a favur da l’Esto-
nia, la Lettonia e Lituania, annectadas il-
legalmain da l’Uniun sovietica. La SL en
ses necrolog numna il defunct «in cum-
battant per ils dretgs umans, per il dretg
d’autodeterminaziun e da las gruppas et-
nicas, (…) per l’encletg tranter pievels en
in’Europa unida». Sco docter da scienzas
socialas e politicas (Universitad da Leu-
ven en Belgia) sentiva’l intensivamain
l’Europa: «L’immens passà è quai che di-
stingua profundamain noss continent da
tschels, cun la spiritualitad cristiana, e
cun il saun giudizi che provegn da la sa-
bientscha greca e dal dretg roman» (p.
250). Da sia passiun per l’Europa deri-
vava ses engaschi per las minoritads etni-
cas europeicas. Da la Russia scriveva’l:
«Ella resta in continent eurasiatic uschè
ditg ch’ella occupa vasts intschess da Si-
biria. Jau hai discurrì cun blers Russ che
n’èn betg segirs d’esser Europeans. Jau als
resguard tuttina sco tals, ma i pudessan
far part da l’Europa [politica] pir suenter
la secessiun da pievels colonisads che na
vulan betg appartegnair a la Russia. I
ston tuttina emancipar ils Tschetschens,
Inguschs ed autras etnias» (p. 253). El re-
cumandava d’emprender pliras linguas:
«L’uman è natiralmain cumadaivel; cur
ch’el sa englais, na sa sfadia’l betg pli
d’emprender in auter linguatg. Jau hai
adina procurà che mes uffants empren-
dian ils linguatgs grevs avant ils levs (...).
Igl è in trumf da savair pliras linguas.
Cun ina vegliadetgna sco lamia [82] ren-
conusch’ins ils dus chapitals custaivels da
la vita: Il linguatg ed il temp.Mintga lin-
gua ch’ins emprenda enritgescha e facili-
tescha il studi d’autras. La qualitad da
poliglot flexibilisescha il spiert (…); ins
vegn abel da patratgar sco tschels» (pp.
75 e 78). Questa admoniziun è segir in
element principal dal legat spiertal d’Ot-
to von Habsburg.

